
				ఈ పుట అచ్చుదిద్దబడ్డది

బనసుని నిరువది పటుసాయకముల - నెనయంగ దధిముఖు నేకబాణమున

నెసఁగ లక్ష్మణు డెబ్బదేనంబకముల - వసుధేశు నఱువదివరసాయకముల

సాయకత్రయమున శతబలి నూఱు - సాయకంబుల విభీషణుని నొప్పించి

మఱియుఁ దక్కినఋక్షమర్కటవరుల - గొఱప్రాణములతోడఁ గూలనేయుటయు

నప్పుడు హనుమంతుఁ డచలశృంగంబు - నుప్పొంగి యంగదుం డురుగండశిలయు

పనసవిభీషణు ల్బలుగద ల్బలిమి - దనర సంపాతి యుత్తాలతాలమును

నలుఁడు సారాశ్వకర్ణముల నందంద - నలినాప్తతనయుఁ డున్నతిగ్రావములను5120

సౌమిత్రి మూఁడుగ్రసాయకంబులను - భూమీశుఁ డురుశరంబులు నూఱు పఱుప

శరభుండు ఋషభుండు జాంబవంతుండు - నురుభుజుండగు గవయుఁడు సుషేణుండు

వెస గవాక్షుండును ద్వివిదమైందులును - నసమానవిక్రము లయినవానరులు

తక్కినవారును దరుశైలతతుల - నక్కజంబుగఁ బేర్చి యందంద వైవ

వానిఁ దుత్తునియలై వడిఁ గూలనేసి - భానునందను నొక్కభయదభల్లమున

వక్షంబు నొప్పింప వడఁకి పెన్గాలి - వృక్షంబు చలియించువిధ ముండె నతఁడు;

ఆలోన ఋషభగవాక్షసుషేణ - వాలినందనజాంబవంతులు కుముద

మారుతసుతగంధమాదననలులు - వీరాదిగాఁ గల వీరవానరుల

వివశులగాఁ జేసి వివిధబాణముల - నవనీశుపై నేసి యస్త్రలాఘవము

విలసిల్ల లక్ష్మణు విలుఁ ద్రెవ్వనేసి - యలుక విభీషణు నదరంట నేసి
5130

విలయకాలాంబుదవిధమునఁ జెలఁగి - పలుమాఱు గర్జించి పలికె నెంతయును;

“చూచితె! రఘురామ! సుగ్రీవముఖ్యు - లేచందమునఁ గూలి రే నల్గి నపుడు

నరనాథతనయ! ని న్నమ్మినయట్టి - బిరుదువానరజాతి పీచంబు లడఁగె;"

ననుచు వెండియుఁ బేర్చి యన్నిశాచరుఁడు - ఘనబాణతతుల నక్కపిసేనమీఁద

నడరించె ఘనభూధరాభదేహముల - నెడలేక యుండ ననేకమార్గణము

లటులేసి “తెలిసితి" నని యార్చికొనుచుఁ - బటుగతి లంకలోపలి కేగి యంత

తనసంగరక్రీడ దశకంఠుతోడ - వినుతంబుగాఁ జెప్ప విని యతం డుబ్బి

తనయ! రమ్మనుచు నందనుఁ గౌఁగిలించి - కొని" నాకు నీయట్టికొడుకు గల్గంగఁ

బగవారిచే నాజిఁ బడినబాంధవుల - పగ నీగఁ గాంచితి బాసె నావగపు;

కడిఁదివీరుఁడు కుంభకర్ణుండు మడిసె; - నడఁగె మహాబలుం డగు ప్రహస్తుండు
5140

మృతిబొందెఁ ద్రిశిరుండు మేటివీరుండు - హతుఁడయ్యె నతికాయుఁ డాలంబులోను

నొగి మహాపార్శ్వమహోదరు ల్వడిరి - తెగిరి నరాంతకదేవాంతకులును

గుంభకర్ణునిసుతు ల్ఘోరవిక్రములు - కుంభుండు పడియె నికుంభుండు సమసె

మకరాక్షుఁ డనిలోన మడిసె తోడ్తోన - సకలనిశాచరసైన్యంబు వొలిసె

లంకఁ గాల్చెను నొకలావగుకోఁతి - ఇంక నేటికి మాట లివి యెల్లఁ దలఁచి;

